
Kunngip peqqussutaatigut MitID aamma NemLog-in pillugit inatsit Kalaallit Nunaannut 

atulersinnissaanut tunngatillugu Namminersorlutik Oqartussat isumaqataanissaat pillugu Inatsisartut 

aalajangiiffigisassaattut siunnersuut. 

(Naalakkersuisut Siulittaasuat) 

(Siullermeerneqarnera) 

Demokraatit Naalakkersuisut Siulittaasuat qutsavigaat siunnersuummik uuminnga saqqummiineranut, 

kissaataammat, MitID nutaaq aamma NemLog-in Kunngip peqqussutaatigut Kalaallit Nunaanni 

atuutilersinneqassasoq. 

Nunarsuaq sukkasuumik ineriartorfiuvoq, pingaartumik digitalinik atuinermut tunngatillugu. Nutaaliorneq 

teknologiilu unitsitassaajunnaarlugit atorneqalersimapput. Ulluinnarni pisariaqartitatsinnut annertuumik 

akuulersimapput, sinimmik, qasuersaarnermik nerisaqarnermillu pisariaqartitsinitsinnut 

nallersuunneqarsinnaangajallutik. Ukiorpassuit kingulliit ingerlaneranni internettimik atuisinnaanerput 

annertusiartorsimavoq, ullumikkullu sutigut tamatigut pinngitsoorsinnaanngingajallutigu. Meerartagut APP-

inut, internettikkut ilinniartitsissutinut aliikkusersuutinullu ”atuillammassuartut” atuinerpaatullu 

isigineqarsinnaapput. Qularutiginngilarput, internetti akikinneruppat sukkaneruppallu tamanna aamma 

innuttatsinnut iluaqutaassasoq, taamaasillutik pisortanut kiffartuussiviinut assiganik naligiinerusumillu 

periarfissaqalissagamik. 

Qarasaasiakkut, tassuunalu ilaatigut imminut sullinnissamik periarfissat pitsaaqutaasa ilagivaat inuttut 

kiffaanngissuseqarnermik misigineq. Imminut kiffartuunnissamut kiffaanngissuseqarneq, aamma pisortat 

allaffeqarfiisa ammasarfiisa avataatigut. Taamatullu kinaassutsimik qulakkeerinnissinnaaneq, inuttut 

suliffeqarfiutilittulluunniit. 

Taamatuttaaq aaqqissuussaq naalagaaffeqatigiinnerup iluani atorluarneqarsinnaavoq, tamannalu aamma 

paasissutissanik imminut tunngasunik pissarsiniarnermut nukittorsaataassooq naligiinnerusumillu 

inissisimalerluni Kalaallit Nunaanniinnerluni Danmarkimiinnerluniluunniit apeqqutaatinneqaratik. 

Taamatuttaaq akimorluni suleqateqarnissamut eqaannerusumut periarfissiissaaq, innuttatsinnut 

iluaqutaasumik, assigiimmik aaqqissuussineq suliat assigiinngisitaannginnissaanik qulakkeerisussaammat. 

Demokraatiniit digitalimik angallannerup taamatullu inuiaqatigiittut atuinitta ineriartornera, nunatta 

siuariartornissaanut annertuumik aqqutissatut isigaarput. Nunarput isorartoorsuummat 

pisariaqartipparput, digitalimik angallannerup pitsaanermik atorneqarnissaa. Taamaattumik suliniut 

pitsaavoq, suliniutip taaneqartup Kalaallit Nunaanni atuutilersinnissaa. 

Taamaattumik naatsumik oqaaseqaateqarluta siunnersuut isumaqataaffigaarput Inatsisinullu 

Ataatsimiititaliamut ingerlateqqillugu paasiniaqqullugu qanoq annertutigisumik, Nunatsinni qarasaasianut 

sulisunik pikkorissunik pisariaqartitsissanersugut inatsimmi aaliangersakkat naalagaaffiup nakkutilliineranut 

malinninnissatsinnut, soorlu siunnersuutip imarisaani siunertaasoq. Iluarisimaarparput, 

erseqqissarneqarmat, nunarsuarmut siaruarneq aamma digitalimik ineriartornermut 

ulorianartorsiortitsisinnaanera, tassungali aamma ilutigalugu maluginiarparput, nakkutilliisuutitat 

siunissami danskit naalagaaffianniissasoq. Taamaattumik naleqqutissaaq ilisimassallugu, qanoq ililluni 

Kalaallit Nunaanni digitaliseringsstyrelse siunnersuummit uuminnga eqqorneqassanersoq, piviusumimmi 

digitaliseringsstyrelsip taassumalu nakkutilliisoqarfiata aaqqissugaaneranik allanngortinneqarnissaa 

takorloornarmat. 

Taamatut oqaaseqarluta ataatsimiititaliaq sulilluarnissaanik kissaapparput. 

 

 

 

 

 

 

 

 

 


